
Fruktbøndene i Sogn er vane med eit liv i bratte 
motbakkar. Langs dei irrgrøne liene opp frå 
Sognefjorden ligg dei minste fruktgardane i lan-
det. Her er nedarva tradisjon blanda med ny vit-
skapeleg innsikt. I den varme porøse skredjorda 
finst både humus og mineralhaldige bergartar. 
Vatnet renn reint og rikeleg frå bekk og foss. Det 
store fjordbassenget svalar frukta om sommaren 
og lunar trea om vinteren. Sogn er ein del av det 
nordlegaste fruktmiljøet i verda. Her kan aprikos 
og druer dyrkast på friland – berre få mil frå Jos-
tedalsbreen sin veldige is.
Det gir ein spesiell rikdom å dyrka frukt i Sogn. 
Kvar vår skjer det same: Bjørka er blitt lysegrøn, 
medan snøen framleis ligg att på fjelltoppane. 
Fjorden kviler stille og blå, og lufta er blitt varm. 
Bonden går gjennom hagen sin og dreg inn angen 
frå dei rosa epleblomane som opnar seg. Då kjen-
ner ho det på ny; kjærleiken til dette landskapet! 
Denne årlege oppdaginga gir ei eiga sjølvkjensle 
og auge for det vakre.
Prøv ein Balholm og tenk på noko vakkert du òg.


